
TÜRKMENISTANYŇ  ŞERTLERINDE  ÝERLI  GOÝUN  ÝÜŇLERINDEN 
LANOLINI  ALMAGYŇ  USULY*

Begli Döwrangeldiýewiç Gurbangeldiýew, 
Türkmenistanyň Ylymlar akademiýasynyň Halkara ylmy-tehnologiýa parkynyň 

Energiýany öndürmegiň we tygşytlamagyň tehnologiýalaryny hem-de 
metrologiýa ölçeg serişdelerini barlaýan ylmy barlaghananyň ylmy işgäri

Gysgaça beýan

Ylmy iş ýerli çig mallardan lanolini bölüp almaga bagyşlanan. Lanolini taýýarlamak üçin 
çig mal hökmünde goýun ýüňi peýdalanyldy. Lanolini bölüp almak iki tapgyrda ýerine ýetirildi. 
Alnan lanoliniň mahsus häsiýetleri – ereýjiligi, dykyzlygy kesgitlenildi. Onuň gurluşy furýe öwrüjili 
infragyzyl spektrofotometriýa enjamlarynyň kömegi bilen barlanyldy.
Esasy sözler: goýun ýüňi, lanolin.

Häzirki wagtda ýerli çig mallardan dürli serişdeleri öndürmek boýunça ylmy-barlag işleriniň 
alnyp barylýandygyna garamazdan (Патент RU 2083647 C1; Патент RU 2271386 C2; Патент RU 
2331665 C2; Патент RU 2606788 C2), bu işler ýurdumyzda giňden ýaýran däldir.

Türkmenistanyň Prezidentiniň tassyklan döwlet maksatnamalarynda, hususan-da, «Berkarar 
döwletiň täze eýýamynyň Galkynyşy: Türkmenistany 2022–2052-nji ýyllarda durmuş-ykdysady 
taýdan ösdürmegiň Milli maksatnamasynda», «Türkmenistanyň Prezidentiniň ýurdumyzy 2022–
2028-nji ýyllarda durmuş-ykdysady taýdan ösdürmegiň Maksatnamasynda» kesgitlenen wezipelerden 
ugur alyp, ýerli çig mallardan ekologiýa taýdan arassa maddalary almak we alnyşyny giňeltmek 
mümkinçiliklerini işjeň öwrenmek meselesine aýratyn üns berilýär. Lanolin hem şeýle maddalaryň 
biri bolmak bilen, ony ýerli çig mallardan almak ekologiýa taýdan arassa, ykdysady taýdan bähbitli 
bolup durýar. Şundan ugur alnyp, ylmy makalada agzalan maddanyň alnyşy beýan edildi.

Lanoliniň ulanylýan ýerleri. Lanolini önümçilikde demir metallaryň poslamasyna garşy 
täsiriniň bardygy üçin gämileri deňiz duzunyň täsirinden goramak maksady bilen ulanylýar,  
şeýle-de çalgy ýagy hökmünde, deri eýlemekde, ýumşadyjy hökmünde, köwüş kremlerini 
taýýarlamakda, boýaglary, laklary, örtüji materiallary taýýarlamak üçin dispergant hökmünde, 
pigmentleriň çökmeginiň we ýelmeşmeginiň öňüni almak üçin, kagyz önümçiliginde, derman 
senagatynda kremleri we losýonlary taýýarlamakda giňden ulanylýar (Патент RU 2331665 C2; 
Патент RU 2606788 C2). Derman senagatynda kremleri taýýarlamak üçin lanoliniň asetilirlenen, 
polioksietilirlenen, gidrirlenen we steroid spirt görnüşleri ulanylýar hem-de lanolin halk hojalygynyň 
dürli ýerlerinde dürli maksatlar üçin giňden ulanylýar.

Işiň maksady. Ýerli çig mallardan lanolini almagyň innowasion tehnologiýasyny işläp düzmek. 
Alnan önümiň giňişleýin barlaglaryny geçirmek.

Materiallar we usullar. Rotorly bugardyjy enjamy, sentrifuga enjamyny, magnit garyşdyryjyly 
peji, mettler toledo pH-metr ionomer enjamlary arkaly goýun ýüňünden lanolini bölüp almak.

Synagyň geçirilişi. Goýun ýüňüne bölüji serişde hökmünde 1:3 gatnaşykda kalsiniň gidroksidiniň 
ergini goşulyp, 30°C temperaturada 1 sagadyň dowamynda garyşdyryldy we garyşmak derejesini 
kesgitlemek üçin 24 sagat töweregi otag temperaturasynda saklanyldy. Ergin ýuka gatlak emele 
gelensoň wakuum süzgüçden geçirildi. Barlaghana şertinde alnan lanolinli suw sentrifuganyň 1000ml 
ölçegli gapakly gaplaryna deň mukdarda guýlup, 5000-15000 rpm 15-30 min görkezijilere sazlanan 

sentrifuganyň kömegi bilen suwuklyk ikä bölünýär. Soňra rotorly bugardyjy enjamda bugardylýar 
(1-nji surat).

1-nji surat. Barlaghana şertinde alnan lanolin

Alnan garyndy 30°C temperaturada bir gije-gündiziň dowamynda guradyldy. Barlaghana 
şertinde alnan lanoliniň emele gelendigi furýe infragyzyl spektrofotometrinde barlanyldy (Патент 
RU 2083647 C1; Патент RU 2271386 C2; Патент RU 2331665 C2; Патент RU 2606788 C2).

Alnan önümiň barlaglary. Lanoliniň gurluşy furýe öwrüjili infragyzyl spektrofotometriýa 
enjamlarynyň (FT-IR) kömegi bilen barlanyldy. 2-nji suratda lanolin üçin biri-birine bagly infragyzyl 
spektri görkezilýär. Suratdan görnüşi ýaly, lanolin zolaklary üçin tassyklanan meýdan bar bolup 
(2921,76 sm-1 we 1170,89 sm-1 tolkun uzynlyklarynda ýüze çykýar), bu nusgalygyň lanolindigini 
subut edýär.

2-nji surat. Lanoliniň FT-IR spektri

NETIJE

1. Ýerli çig mallary (goýun ýüňi) ulanmak arkaly lanolini almagyň usuly işlenilip düzüldi.
2. Alnan lanoliniň infragyzyl spektrleri 2921,76-2852,57, 1737,39-1463,05 we  

1373,77-1170,89 sm-1 tolkun uzynlyk çäginde ýüze çykdy.
3. Alnan önümiň – lanoliniň furýe öwrüji infragyzyl spektrofotometrde arassa lanolin bilen 

deňeşdirme barlaglary geçirildi.
4. Lanolini barlaghana şertlerinde almagyň innowasion tehnologiýasy işlenilip düzüldi.

